
Padavalambanastutih

ಪಾದಾವಲಂಬನಸ್ತುತಿಃ

ಸ್ಥಿತೇಽನುಕಂಪಾಮಕರಂದಪೂರ್ಣೇ
ಜಗದ್ಗುರೋಃ ಪಾದಸಹಸ್ರಪತ್ರೇ .

ಕಿಮನ್ಯತೋ ಧಾವಸಿ ಚಿತ್ತಭೃಂಗ
ಪ್ರಯಾಹಿ ತತ್ರೈವ ರಮಸ್ವ ನಿತ್ಯಂ .. 1..

ಯೋಗಿವರ್ಯಯಮಿರಾಜನತಾಂಘ್ರೇ
ಭೋಗಿರಾಜನವನೀಯಚರಿತ್ರ .
ರಾಗಿಭಿನ್ನಮನುಜಾಪ್ಯಪದಾಬ್ಜ
ದೇಶಿಕೇಂದ್ರ ಮಮ ದೇಹ್ಯವಲಂಬಂ .. 2..

ಯದ್ವಚೋಮಧುರಿಮಾಪಜಿತೇಮಂ
ಲೋಕಮೇವ ವಿಸಸರ್ಜ ಸುಧಾಽಪಿ .

ಪಾದಪದ್ಮನತಮುಕ್ತಿದ ಸ ತ್ವಂ
ದೇಹಿ ದೇಶಿಕ ಮಮಾಂಘ್ರ್ಯವಲಂಬಂ .. 3..

ದಾತೃಭಾವಮವಗಮ್ಯ ಮಹಾಂತಂ
ಕರ್ಣ ಆಪ ಜನಕರ್ಣಪಥಂ ತೇ .

ದಾರಿತಾಖಿಲದರಿದ್ರಜನಾರ್ತೇ
ದೇಹಿ ದೇಶಿಕ ಮಮಾಂಘ್ರ್ಯವಲಂಬಂ .. 3..

ಶಾಂತಿದಾಂತಿವಿರತೀರಪವರ್ಗ-
ಪ್ರಾಪಿಕಾಃ ಸುದೃಢಮಾಶು ವಿತೀರ್ಯ .

ಜನ್ಮಮೃತ್ಯುಭಯರೋಗಯುತಸ್ಯ
ದೇಹಿ ದೇಶಿಕ ಮಮಾಂಘ್ರ್ಯವಲಂಬಂ .. 4..

ದರ್ಶನಾತ್ಕಿಲ ದುರಧ್ವಗಮರ್ತ್ಯಾಃ
ಯಸ್ಯ ಜಾತು ಬಹವಃ ಕೃತಕೃತ್ಯಾಃ .
ಸೂಕ್ತಿತಸ್ತು ಕಿಮು ವಾಚ್ಯಮಯಂ ತ್ವಂ
ದೇಹಿ ದೇಶಿಕ ಮಮಾಂಘ್ರ್ಯವಲಂಬಂ .. 5..

ಭಸ್ಮದಾನಪರಿಪೂರಿತನಮ್ರಾ-
ಕಾಂಕ್ಷಿತಾರ್ಥ ಪರಮಾತ್ಮವಿದಗ್ರ್ಯ .

ವಿಸ್ಮಯಾವಹತುರೀಯಕಯಾತ್ರ
ದೇಹಿ ದೇಶಿಕ ಮಮಾಂಘ್ರ್ಯವಲಂಬಂ .. 6..

ಈಹಿತಂ ವಿತರ ಸಚ್ಚಿತಿಸಂಜ್ಞ
ಮೋಹಿತಸ್ಯ ಜಗದೀಶ್ವರಶಕ್ತ್ಯಾ .
ಕೋ ಹಿತಂ ಮಮ ತನೋತಿ ವಿನಾ ತ್ವಾಂ
ದೇಹಿ ದೇಶಿಕ ಮಮಾಂಘ್ರ್ಯವಲಂಬಂ .. 7..

ಶಂಕರಾರ್ಯಕೃತಸರ್ವನಿಬಂಧ-

ಪ್ರೋಕ್ತಿಪಾಟವಮತೀವ ವಿತೀರ್ಯ .

ಅಶ್ರುತೇಽಪಿ ಪರಿಭಾಷಣದಾಕ್ಷ್ಯಂ
ದೇಹಿ ದೇಶಿಕ ಮಮಾಂಘ್ರ್ಯವಲಂಬಂ .. 8..

ವ್ಯಾಸಜೈಮಿನಿಕಣಾದಪದಾಕ್ಷೈಃ
ಪಾಣಿನಿಪ್ರಭೃತಿಭಿರ್ಮುನಿವರ್ಯೈಃ .
ಪ್ರೋಕ್ತಶಾಸ್ತ್ರಪರಿಪಕ್ವಮನೀಷಾಂ
ದೇಹಿ ದೇಶಿಕ ಮಮಾಂಘ್ರ್ಯವಲಂಬಂ .. 9..

ಮಾರಮತ್ತಗಜಚಂಡಮೃಗೇಂದ್ರ
ದಾರಬಂಧುಮಮತಾಗಕುಠಾರ .

ತಾರಯಾಶು ಭವವಾರಿನಿಧೇರ್ಮಾಂ
ದೇಹಿ ದೇಶಿಕ ಮಮಾಂಘ್ರ್ಯವಲಂಬಂ .. 10..

ಪಾದಧೂಲಿಪರಿಪಾವಿತಲೋಕ
ಭೇದವಾದವನದಾವಕೃಶಾನೋ .

ಮೋದಮಾನ ಪರಮಾತ್ಮನಿ ನಿತ್ಯಂ
ದೇಹಿ ದೇಶಿಕ ಮಮಾಂಘ್ರ್ಯವಲಂಬಂ .. 11..

ಬ್ರಾಹ್ಮಣತ್ವಮತಿದುರ್ಲಭಮಾಪ್ತಂ
ಹ್ಯಾಶ್ರಮಶ್ಚ ಸಮವಾಪಿ ತುರೀಯಃ .
ನಾಸ್ತಿ ರಾಗರಹಿತತ್ವಮಪೀಷತ್
ದೇಹಿ ದೇಶಿಕ ಮಮಾಂಘ್ರ್ಯವಲಂಬಂ .. 12..

ಇತಿ ಶ್ರೀಜಗದ್ರುರು ಶ್ರೀಶೃಂಗೇರೀಪೀಠಾಧಿಪ ಶ್ರೀಚಂದ್ರಶೇಖರಭಾರತೀ
ಶ್ರೀಪಾದೈಃ ವಿರಚಿತಾ ಶ್ರೀಪಾದಾವಲಂಬನಸ್ತುತಿಃ ಸಮಾಪ್ತಾ .

